
ქალაქ ქობულეთში, მრავალფუნქციური ობიექტის განაშენიანების დეტალური გეგმის 
კონცეფციის სტრატეგიული გარემოსდაცვითი შეფასების პროცედურისადმი 

არდაქვემდებარების შესახებ

ქობულეთის მუნიციპალიტეტის მერიის მიერ სტრატეგიული გარემოსდაცვითი 
საჭიროების დადგენის მიზნით, სსიპ გარემოს ეროვნულ სააგენტოში 2022 წლის 3 
ოქტომბერს წარმოდგენილ იქნა ქალაქ ქობულეთში, დ. აღმაშენებლის გამზირი №297-ში 
მდებარე ტერიტორიაზე (ს/კ 20.42.01.051) მრავალფუნქციური ობიექტის განაშენიანების 
დეტალური გეგმის კონცეფცია და სკრინინგის განცხადება.

განაშენიანების დეტალური გეგმის კონცეფცია და სკრინინგის განცხადება 
„გარემოსდაცვითი შეფასების კოდექსის“ შესაბამისად, განთავსდა სსიპ გარემოს 
ეროვნული სააგენტოს ოფიციალურ ვებგვერდზე (https://nea.gov.ge/Ge/GZSH/854). ასევე, 
ქობულეთის მუნიციპალიტეტის მერიის საინფორმაციო დაფასა და ოფიციალურ 
ვებგვერდზე (http://kobuleti.gov.ge/?p=8884).

საპროექტო ტერიტორია, სააგენტოში წარმოდგენილი shp ფაილების თანახმად, შეადგენს 
15282 კვ.მ-ს (1.5282 ჰა), ხოლო სკრინინგის განცხადების შესაბამისად, 15611 კვ.მ-ს (1.5611 
ჰა) და მდებარეობს ქალაქ ქობულეთში, შავის ზღვის სანაპირო ზოლში, დავით 
აღმაშენებლის გამზირისა და თამარ მეფის სანაპიროს შორის, ყოფილი „პანსიონატ 
ქარიშხალის“ მიმდებარე ტერიტორიაზე (ს/კ 20.42.01.051). სკრინინგის განცხადების 
თანახმად, ტერიტორიას ჩრდილოეთისა და სამხრეთის მხრებიდან ესაზღვრება 
ქობულეთის მუნიციპალიტეტის საკუთრებაში არსებული ნაკვეთები, სადაც 
განლაგებულია საზოგადოებრივი სკვერები და დავით აღმაშენებლის გამზირიდან თამარ 
მეფის სანაპიროზე გადასასვლელი გზები, აღმოსავლეთის მხრიდან დავით აღმაშენებლის 
გამზირი და დაბალი ინტენსივობის მქონე განაშენიანება, ხოლო დასავლეთის მხრიდან 
თამარ მეფის სანაპირო, პლაჟი და შავი ზღვა, რომლებიც წარმოადგენს საზოგადოებრივ 
სივრცეს.

განაშენიანების დეტალური გეგმა ითვალისწინებს აღნიშნულ ტერიტორიაზე პირველი და 
მეორე სართულის დონეზე 2750,0 კვ.მ ფართის მქონე მოშენებით საერთო სარგებლობის 
ნაგებობით ორი ურთიერთდაკავშირებული 35-სართულიანი და 25-სართულიანი 
მაღლივი ნაგებობის მშენებლობას. კონცეფციით აგრეთვე განსაზღვრულია 3600 კვ.მ 
მიწისქვეშა და 500 კვ.მ მიწისზედა ავტოპარკინგის მოწყობა. სკრინინგის განცხადების 
თანახმად, განაშენიანების დეტალური გეგმით წარმოდგენილი სამუშაოების 
განხორციელების სავარაუდო ვადები არ აღემატება 5 წელს.

სკრინინგის განცხადების შესაბამისად, განაშენიანების დეტალური გეგმის შემუშავების 
მიზანს წარმოადგენს ქობულეთის მუნიციპალიტეტის მიწათსარგებლობის გენერალური 
გეგმით დადგენილი ზონის ცვლილების მოთხოვნა. განაშენიანების დეტალური გეგმის 
კონცეფციის თანახმად, საპროექტო ტერიტორიის საზღვრებში ლანდშაფტის ტერიტორიის 
ზონა საჭიროა შეიცვალოს საკურორტო-სარეკრეაციო ზონით (შზ-4), რომელიც 
წარმოადგენს შერეული ზონის ქვეზონას და ემსახურება დასასვენებელი ან/და 
სამკურნალო დანიშნულების შენობა-ნაგებობების ფუნქციონირებას.

განაშენიანების დეტალური გეგმით მოთხოვნილი საპროექტო პარამეტრები 
განსაზღვრულია შემდეგნაირად:

კ-1=0,2 მოშენების ფართია 3123.6 კვ.მ (რჩება უცვლელი);
კ-2=3.0 მოშენების ინტენსივობის ფართია 46854.0 კვ.მ (მოთხოვნილია კ-2 
კოეფიციენტის და სიმაღლის გაზრდა H= max.120.5 m.);
კ-3=0,2 გამწვანების ფართია 3123.6 კვ.მ (მოთხოვნილია კ-3 კოეფიციენტის 
შემცირება) ნაცვლად 0,8-ისა.

სკრინინგის განცხადების შესაბამისად, გეგმარებითი ერთეული ექცევა შეუზღუდავი კ-2 
კოეფიციენტისა და სანაპიროს ვიზუალური დომინანტი შენობების ზონაში, რაც 
გეგმარებითი ერთეულის კ-2 კოეფიციენტის გაზრდისას ზონის ცვლილების საშუალებას 
იძლევა ქობულეთის მუნიციპალიტეტის მიწათსარგებლობის გენერალურ გეგმაში 
ცვლილების შეტანის გარეშე. შესაბამისად ვინაიდან, ქობულეთის მუნიციპალიტეტის 
მიწათსარგებლობის გენერალური გეგმით დადგენილი ზონის ცვლილება შეეხება 
მხოლოდ საპროექტო ტერიტორიას (ს/კ 20.42.01.051), ქობულეთის მუნიციპალიტეტის 
მიწათსარგებლობის გენერალურ გეგმაში ცვლილების შეტანა აუცილებელი არ არის. 
თუმცა, განაშენიანების დეტალური გეგმის კონცეფციაში აღნიშნულია, რომ დოკუმენტით 
მოთხოვნილი ზონის ცვლილება ეხება მხოლოდ ერთ საკადასტრო ერთეულს (ს/კ 
20.42.01.051), რაც გამოიწვევს არასტრუქტურულ ცვლილებას და ძირეულ ზეგავლენას ვერ 
მოახდენს ქობულეთის მუნიციპალიტეტის მიწათსარგებლობის გენერალურ და ქალაქ 
ქობულეთის განაშენიანების გეგმებზე. შესაბამისად ქობულეთის მუნიციპალიტეტის 
არქიტექტურისა და სივრცითი მოწყობის სამსახური კონცეფციის შეთანხმების დროს 
ქობულეთის მუნიციპალიტეტის საკრებულოში დააყენებს საკითხს, ქობულეთის 
მუნიციპალიტეტის მიწათსარგებლობის გენერალურ და ქალაქ ქობულეთის 
განაშენიანების გეგმებში ცვლილების შეტანის თაობაზე.



სკრინინგის განცხადებაში წარმოდგენილია შპს „დრიმლენდ ოაზისის“ დაკვეთით, შპს 
„TUSKI GEOLOGY GROUP“-ის მიერ 2022 წლის მაისში ჩატარებული ქალაქ ქობულეთში, 
დავით აღმაშენებლის №297-ში, მშენებლობისათვის გამოყოფილი ტერიტორიის წინასწარი 
საინჟინრო-გეოლოგიური კვლევის შედეგები. სკრინინგის განცხადების თანახმად, 
საპროექტო ტერიტორიიდან უახლოესი (პირდაპირი მანძილი 487 მ.) დაცული 
ტერიტორიები ქობულეთის სახელმწიფო ნაკრძალი და აღკვეთილია, რომლებიც 
კოლხეთის დაცული ტერიტორიების შემადგენლობაში შედიან და მოიცავენ ქობულეთის 
ზღვისპირა ვაკის ჩრდილოეთ ნაწილს. ქობულეთის დაცული ტერიტორიები 
მნიშვნელოვანი ჰაბიტატებია გადამფრენი, მობუდარი და მოზამთრე წყლის ფრინველთა 
სახეობებისათვის.
ამასთან, სკრინინგის განცხადებაში აღნიშნულია, რომ საპროექტო ტერიტორიასთან ახლოს 
მდებარეობს რამსარის საიტი Ispani Mire. საიტი დაყოფილია 2 დიდ ტორფიან ჭაობად 
„ისპანი“-1 და „ისპანი“-2.  რაც შეეხება, ზურმუხტის ქსელის შეთავაზებული უბნების 
განხილვას, სკრინინგის განცხადებაში აღნიშნულია, რომ ქობულეთის მუნიციპალიტეტში 
მდებარეობს ზურმუხტის ქსელის შეთავაზებული „ქობულეთის“ (სარეგისტრაციო კოდი - 
GE0000060) უბანი.

სკრინინგის განცხადების თანახმად, საპროექტო ტერიტორიიდან დაცული 
ტერიტორიების მდებარეობის მანძილის გათვალისწინებითა და იმ გარემოებით, რომ 
საპროექტო ტერიტორიასა და დაცულ ტერიტორიებს შორის ურბანული გარემოა 
მოქცეული, პროექტის განხორციელებისას დაცულ ტერიტორიებზე პირდაპირი 
უარყოფითი ზემოქმედების რისკები მინიმალურია. ამასთან, პროექტის განხორცილებისას 
არ იგეგმება ჭაობის დაშრობის, ან ჰაბიტატების დარღვევის სამუშაოების გატარება.

სკრინინგის განცხადების თანახმად, პროექტის განხორციელებისას ადგილი ექნება 
ატმოსფერულ ჰაერში მტვრის ნაწილაკების გავრცელებას და ხმაურის დონის მომატებას, 
რაც ძირითადად დაკავშირებული იქნება სამშენებლო სამუშაოებში გამოყენებულ ტექნიკა-
დანადგარების და ბეტონის სამუშაოებთან. მოსალოდნელი უარყოფითი ზემოქმედების 
მინიმუმამდე შემცირების მიზნით, სამშენებლო სამუშაოების განმახორციელებელმა 
კომპანიამ უნდა უზრუნველყოს გარემოსდაცვითი კანონმდებლობით 
გათვალისწინებული მოთხოვნებისა და შესაბამისი შემარბილებელი ღონისძიებების 
განხორციელება.

ამასთან, დოკუმენტის თანახმად, დაგეგმილი საქმიანობის სპეციფიკიდან გამომდინარე, 
პროექტის განხორციელებისას დიდი რაოდენობით ნარჩენების წარმოქმნა მოსალოდნელი 
არაა. დაგეგმილი სამუშაოების განხორციელებისას მოსალოდნელია საყოფაცხოვრებო, 
სხვადასხვა კატეგორიის შესაფუთი მასალების, სამშენებლო და შესაძლოა მცირე 
რაოდენობით სახიფათო ნარჩენების წარმოქმნა. სკრინინგის განცხადების თანახმად, 
დაგეგმილი საქმიანობების განხორციელებისას წარმოქმნილი ყველა სახის ნარჩენის 
მართვა უნდა განხორციელდეს ნარჩენების მართვის კოდექსისა და მისგან გამომდინარე 
კანონქვემდებარე აქტების შესაბამისად.



რაც შეეხება, ნიადაგისა და გრუნტის დაბინძურების საკითხებს, სკრინინგის განცხადებაში 
აღნიშნულია, რომ სამუშაოების დაწყებამდე უნდა შეფასდეს ზემოქმედება 
დაქვემდებარებული ნიადაგის ნაყოფიერი ფენის ფართობი და სავარაუდო მოცულობა, 
რომლის მართვაც განხორციელდება საქართველოს მთავრობის №424 დადგენილებით 
დამტკიცებული „ნიადაგის ნაყოფიერი ფენის მოხსნის, შენახვის, გამოყენებისა და 
რეკულტივაციის შესახებ“ ტექნიკური რეგლამენტის შესაბამისად.

ზედაპირული და მიწისქვეშა წყლების დაბინძურების საკითხებთან დაკავშირებით 
აღნიშნულია, რომ საპროექტო ტერიტორიიდან შავ ზღვამდე მანძილი დაახლოებით 100 
მეტრია, უახლოესი მდინარე შავ ღელემდე და კოლხეთის დაცული ტერიტორიების 
ჭაობებამდე - 487 მეტრი. დოკუმენტის თანახმად, ზედაპირულ და გრუნტის წყლებზე, 
უარყოფითი ზემოქმედება მოსალოდნელი იქნება სამუშაო საზღვრების დარღვევის, 
სამუშაოების არასწორად წარმართვისა და ნარჩენების არასათანადო მართვის 
(განსაკუთრებით საყურადღებოა თხევადი ნარჩენები) შემთხვევაში.

ამასთან აღნიშნულია, რომ ქობულეთის ტერიტორიაზე გრუნტის წყლების დგომის სიღრმე 
საკმაოდ დაბალია და რიგ შემთხვევებში ქალაქის ტერიტორიის ფარგლებში მათი 
გამოსავლები ჭაბურღილებში დაფიქსირებულია 0.8- 1.5 მ-დე, ხოლო წყლების 
დამყარებული დონე ცვალებადობა 0.5-დან 1.2 მ-მდე. სკრინინგის განცხადების 
შესაბამისად, იქიდან გამომდინარე, რომ საპროექტო ტერიტორიაზე მიწისქვეშა წყლების 
გამოვლენის დონე შეადგენს 6,8 - 7,0 მ-ს, ხოლო შენობის მიწის ქვედა სართულები 
მოეწყობა მიწის ზედაპირიდან ქვევით -6,2 მ. ნიშნულზე. შესაბამისად, შენობის 
საძირკველის მოწყობა პირდაპირ ზეგავლენას მიწისქვეშა წყლებზე არ იქონიებს. რაც 
შეეხება მიწისქვეშა წყლებზე უარყოფითი ზემოქმედების საკითხს, აღნიშნული 
მოსალოდნელია ავარიული დაღვრებისა და სამუშაოების არასწორი წარმართვის (სამუშაო 
ტერიტორიის საზღვრების დარღვევა და სხვა) შემთხვევაში. შესაბამისად, მშენებლობის 
ეტაპზე შემუშავებული უნდა იქნეს ავარიულ დაღვრებზე რეაგირების გეგმა და 
პრევენციული ღონისძიებები.

გარდა ამისა, სკრინინგის განცხადებაში აღნიშნულია, რომ ახალი მრავალფუნქციური 
კომპლექსის მოწყობა ითვალისწინებს შესაბამისი საკანალიზაციო და სანიაღვრე ქსელის 
ქალაქ ქობულეთის ცენტრალურ სისტემასთან დაკავშირებას. შესაბამისად, 
მრავალფუნქციური კომპლექსის ფუნქციონირების ეტაპზე, ზედაპირულ და მიწისქვეშა 
წყლებზე უარყოფითი ზემოქმედება მოსალოდნელი არ არის.

დოკუმენტის თანახმად, საპროექტო და მიმდებარე არეალები ბიომრავალფეროვნების 
თვალსაზრისით ღირებულ ტერიტორიას წარმოადგენს. აღნიშნულ ტერიტორიაზე 
ძირითადად წარმოდგენილია ფიჭვი, რომელთაგან უმეტესობა მოზარდია. პროექტის 
განხორციელებისას მცენარეულ საფარზე პირდაპირი ზემოქმედება გარდაუვალია, რადგან 
აუცილებელია მოიჭრას რამდენიმე ინდივიდი (ძირითადად, ასაკოვანი ხე-მცენარე, 
რომელთა გადარგვა შეუძლებელია). წინასწარი მონაცემებით, პროექტის 
განხორცილებისას, მოჭრას ექვემდებარება 9 ერთეული ხე-მცენარე (4 კედარი, 1 



კეთილშობილი დაფნა, 2 ხამიციპარისი, 3 მანჯურიული კაკალი), ხოლო გადარგავს 
ექვემდებარება 60 ერთეული ფიჭვის მოზარდი ნარგავი. დოკუმენტში აღნიშნულია, რომ 
საკითხი უფრო დეტალურად მშენებლობის ნებართვის გაცემის ეტაპზე განიხილება. 
კერძოდ, დეტალური პროექტირების ეტაპზე, საქმიანობის განმახორციელებელი 
უზრუნველყოფს გადასარგავი და მოსაჭრელი ხე-მცენარეების ზუსტი რაოდენობებისა და 
სახეობების შესაბამის ორგანოებთან შეთანხმებას.

სკრინინგის განცხადებაში ასევე აღნიშნულია, რომ საპროექტო ტერიტორიაზე 
ფაუნისტური სახეობების, განსაკუთრებით ხელფრთიანების საბინადრო ადგილის ნიშნები 
(ნაკვალევი, ბუდეები და ბუნაგები) არ გამოკვეთილა, განსაკუთრებით იმ ხე-მცენარეებზე, 
რომლებიც პროექტის განხორციელებისას უნდა მოიჭრას. საპროექტო ტერიტორიაზე 
სხვადასხვა სახეობა შესაძლოა ყოველდღიური რუტინული გადაადგილებისას და საკვების 
მოპოვების პერიოდში მოხვდეს, თუმცა მათზე პირდაპირი ზემოქმედება მოსალოდნელი 
არაა, შესაძლოა ადგილი ჰქონდეს ხმაურით გამოწვეულ ზეგავლენას, რაც სახეობის 
დროებით, უმნიშვნელო, შეშფოთებას გამოიწვევს.

დოკუმენტში ასევე განხილულია საპროექტო ტერიტორიის მახლობლად მდებარე 
ჭარბტენიანი ტერიტორიების (ქობულეთის დაცული ტერიტორიები) საკითხი, სადაც 
გადამფრენი ფრინველები ისვენებენ და იზამთრებენ. შავი ზღვის სანაპირო, კერძოდ 
ბათუმის შემოგარენი და ქობულეთის მუნიციპალიტეტის ნაწილი, მტაცებელი 
ფრინველების მიგრაციის ერთ-ერთი ყველაზე ვიწრო და მრავალრიცხოვანი დერეფანია, 
სადაც ყოველწლიურად 800,000-ზე მეტი გადამფრენი მტაცებელი ფრინველი აღირიცხება. 
საყოველთაოდ ცნობილი „ბათუმის სამიგრაციო ძაბრი“ გიბრალტართან, მესინა-
სიცილიასთან და ბოსფორთან ერთად ევროპის ოთხ ყველაზე მნიშვნელოვან ადგილად 
მოიხსენება. ასეთ ადგილებს უდიდესი მნიშვნელობა აქვს საერთაშორისო ტურიზმის 
მარკეტინგის, ბუნების დაცვითი სამუშაოებისა და სამეცნიერო კვლევების 
თვალსაზრისით.

სკრინინგის განცხადების თანახმად, ფრინველთა მიგრაციის პერიოდში ქობულეთის 
ტერიტორიაზე ათასობით ფრინველის გადაფრენა ხდება. შესაბამისად, საპროექტო 
ტერიტორია მოქცეულია საქართველოში არსებულ ერთ-ერთ მთავარ ფრინველთა 
მიგრაციის მარშრუტის ზონაში. დოკუმენტში ასევე წარმოდგენილია უარყოფითი 
ზემოქმედების შესამცირებლად გასატარებელი ღონისძიებების შესახებ ინფორმაცია.

სკრინინგის განცხადება მოიცავს სხვა გარემოსდაცვითი შემარბილებელი ღონისძიებების 
ნუსხასაც. მათ შორის, გათვალისწინებულია ისეთი საკითხები, როგორიცაა:

● მნიშვნელოვანი ხმაურის გამომწვევი სამუშაოები განხორციელდეს მხოლოდ დღის 
საათებში;

● ხმაურის გავრცელების პრევენციის მიზნით, მკაცრად უნდა იყოს დაცული სამუშაო 
გრაფიკი;

● ქარიან ამინდში უნდა შეიზღუდოს მტვერწარმომქმნელი სამუშაოების შესრულება;



● ხმაურის დონის კანონით დადგენილი ზღვრული ნორმების გადაჭარბების 
შემთხვევაში, საჭიროებისამებრ უნდა განხორციელდეს ხმაურის გავრცელების 
საწინააღმდეგო ღონისძიებები, კერძოდ:

o დანადგარებისა და ტექნიკის ხმაურის დონე შემცირდეს სხვადასხვა 
ტექნიკური გადაწყვეტებით;

o შეძლებისდაგვარად შეიზღუდოს ხმაურის გამომწვევი წყაროების 
ერთდროული მუშაობა.

● სამშენებლო სამუშაოების დაწყებამდე, შესაბამისი სპეციალისტ(ებ)ის მიერ კიდევ 
ერთხელ განხორციელდეს საპროექტო ტერიტორიის დათვალიერება, რათა 
გამოირიცხოს ზეგავლენის ქვეშ არსებულ ტერიტორიაზე სხვადასხვა სახეობების 
საბინადრო და საბუდარი ადგილების არსებობა; მოჭრად დაქვემდებარებული ხე-
მცენარეების საკომპენსაციოდ, საპროექტო ტერიტორიასა და ახლომდებარე 
სკვერებში დაირგვება გარკვეული რაოდენობის ნარგავი. აღნიშნული ქალაქ 
ქობულეთის მერიასთან შეთანხმებით განხორციელდება;

● მაღლივი შენობების მოპირკეთებისას უნდა შეირჩეს ისეთი შუშა, რომელსაც არ 
ექნება გამჭვირვალე და სარკის ეფექტი;

● შენობაზე დასამონტაჟებელ შუშებს გარედან შეიძლება ჰქონდეს ვერტიკალური 
ზოლები. ზოლებს შორის მინიმალური მანძილი უნდა იყოს 1 სმ, ხოლო 
მაქსიმალური 10 სმ;

● ასევე რეკომენდებულია გარე ფასადებზე არსებულ შუშებზე გაკეთდეს ერთგვარი 
სტიკერები (ან მსგავსი მასალა, რომელიც შუშებზე დამონტაჟდება. მასალა უნდა 
იყოს დაახლოებით 10X10 სმ. ზომის, რომლის დიზაინი და შეფერილობა უნდა 
განსხვავდებოდეს ფასადის დიზაინის და შეფერილობისგან), რაც ფრინველებს 
საშუალებას მისცემს თავი აარიდონ შენობასთან შესაძლო შეჯახებას;

● თანამედროვე შენობებში ასევე იყენებენ მინებს, რომელიც ულტრაიისფერ სხივებს 
ირეკლავს. ჩვეულებრივ, არეკლილ სხივებს ადამიანი ვერ ამჩნევს, თუმცა ეს 
ფრინველებისთვის შესამჩნევია, რაც მას ეხმარება თავი აარიდოს შეჯახებას. 
აღნიშნული მინები ძვირადღირებული, თუმცა ერთ-ერთ ყველაზე კარგ 
საშუალებას წარმოადგენს ფრინველების შენობებზე შეჯახების ასარიდებლად;

● ორივე მაღლივი შენობის თავზე უნდა დამონტაჟდეს ერთგვარი მაშუქი ციმციმა, 
რომელიც ღამე გადამფრენი ფრინველებისთვის იქნება აღქმადი და დაეხმარება 
ორიენტირებაში;

● რეკომენდებულია შენობების განათებისთვის გამოყენებული იქნეს არა კაშკაშა, 
არამედ უფრო ნეიტრალური ნათება;

● ჩატარდეს გეგმარებითი ობიექტის ტერიტორიის გამწვანებითი სამუშაოები. 
გამწვანებაში გამოყენებული უნდა იყოს ადგილობრივ კლიმატს შეგუებული 
სახეობები. სახეობების შერჩევისას ასევე გათვალისწინებული უნდა იყოს 
კლიმატის ცვლილების სამომავლო სცენარები;

● საპროექტო ტერიტორიიდან ქობულეთის დაცული ტერიტორიების დაშორების 
გათვალისწინებით, უარყოფითი ზემოქმედების რისკები მინიმალურია. თუმცა, თუ 
გავითვალისწინებთ იმ გარემოებას, რომ დაცულ ტერიტორიებზე გავრცელებულ 



ფრინველების არაერთ სახეობას გააჩნია საკონსერვაციო სტატუსი, დაგეგმილი 
სამუშაოები უნდა წარიმართოს შესაბამისი პირობების დაცვით;

● მკაცრად გაკონტროლდეს ბრაკონიერობის ფაქტები;
● გაკონტროლდეს ისეთი სახის აქტივობები, რომლებმაც შესაძლოა გამოიწვიოს 

ხანძრები, წყლის ან ნიადაგის დაბინძურება;
● მიწის სამუშაოების წარმოებისას ნიადაგის ნაყოფიერი ფენის და გრუნტის შერევა 

არ მოხდება ნარჩენებთან;
● წარმოქმნილი ნარჩენები შემდგომი მართვისთვის გადაეცემა ამ საქმიანობაზე 

შესაბამისი ნებართვის და/ან რეგისტრაციის მქონე პირს/კომპანიას. ქალაქ 
ქობულეთში მუნიციპალური ნარჩენების შეგროვება/გატანაზე პასუხისმგებელია 
ა(ა)იპ „ქობულეთის სანდასუფთავება“. კომპანიის საქმიანობის შედეგად 
წარმოქმნილი ნარჩენები შესაძლებელია გადაეცეს აღნიშნულ კომპანიას, ან 
სურვილის შემთხვევაში ხელშეკრულება გაფორმდეს სხვა ფიზიკურ/იურიდიულ 
პირთან;

● სამუშაოებში დასაქმებულ პერსონალს ჩაუტარდეს ტრენინგი გარემოსდაცვით და 
უსაფრთხოების საკითხებზე.

გეგმარებითი ობიექტის მიმდებარედ არსებული გზები და ნაკვეთები 
უზრუნველყოფილია ქალაქ ქობულეთის სანიაღვრე სისტემით, რაც ზედაპირულ და 
მიწისქვეშა წყლებზე ზემოქმედებას მნიშვნელოვნად შეამცირებს.

სტრატეგიული დოკუმენტით გათვალისწინებული საქმიანობების განხორციელება არ 
იგეგმება დაცული ტერიტორიებისა და სპეციალური კონსერვაციული მნიშვნელობის 
მქონე ტერიტორიების (ზურმუხტის საიტი) ფარგლებში. შესაბამისი შემარბილებელი 
ღონისძიებების გატარებითა და გარემოსდაცვითი სტანდარტების დაცვის შემთხვევაში, 
წარმოდგენილი დოკუმენტით გათვალისწინებული საქმიანობების განხორციელებისას 
გარემოზე მნიშვნელოვანი ზემოქმედება არ არის მოსალოდნელი. საჭიროა სკრინინგის 
განცხადებაში მითითებული შემარბილებელი ღონისძიებების შესრულება.

ასევე, „გარემოსდაცვითი შეფასების კოდექსის“ I ან/და II დანართით გათვალისწინებული 
საქმიანობების განხორციელება არ არის დაგეგმილი. შესაბამისი შემარბილებელი 
ღონისძიებების გატარებითა და გარემოსდაცვითი სტანდარტების დაცვის შემთხვევაში, 
წარმოდგენილი დოკუმენტით გათვალისწინებული საქმიანობების განხორციელებისას 
გარემოზე მნიშვნელოვანი ზემოქმედება არ არის მოსალოდნელი.

სსიპ გარემოს ეროვნულ სააგენტოში წარმოდგენილი „ქალაქ ქობულეთში, დ. 
აღმაშენებლის გამზირი №297-ში მდებარე ტერიტორიაზე (ს/კ 20.42.01.051) 
მრავალფუნქციური ობიექტის განაშენიანების დეტალური გეგმის კონცეფციის“ პროექტი 
და სკრინინგის განცხადება, განხილვისა და შენიშვნების მიღების მიზნით გაეგზავნა 
აჭარის ავტონომიური რესპუბლიკის განათლების, კულტურისა და სპორტის 
სამინისტროს, რომელთაც დანართის სახით წარმოადგინეს სსიპ აჭარის კულტურული 
მემკვიდრეობის დაცვის სააგენტოს მოსაზრება. სააგენტოს კორესპონდენციის თანახმად, 



აჭარის ავტონომიური რესპუბლიკის მთავრობის 2009 წლის 14 აპრილის №18 
დადგენილების თანახმად, კულტურული მემკვიდრეობის დამცავ ზონებში მშენებლობის 
ნებართვის გაცემის პროცესში მონაწილეობას ღებულობს კულტურული მემკვიდრეობის 
საბჭო, რომელსაც, აჭარის კულტურული მემკვიდრეობის დაცვის სააგენტო მხოლოდ 
ფუნქციონირებისათვის აუცილებელ ორგანიზაციულ და მატერიალურ ტექნიკურ 
უზრუნველყოფას უწევს. გამომდინარე იქიდან, რომ მოქმედი რეგულაციის თანახმად, 
საკითხი უნდა განიხილოს საწყის ეტაპზე საკრებულომ კოეფიციენტის განსაზღვრის 
მიზნით, ნებართვის გამცემი ორგანოს მიერ მშენებლობის პროექტის გადმოგზავნის 
შემდგომ იმსჯელებს კულტურული მემკვიდრეობის საბჭო და მიიღებს გადაწყვეტილებას 
ისტორიულ-არქიტექტურულ კვლევაზე დაყრდნობით. საზოგადოების მხრიდან 
სტრატეგიული დოკუმენტის თაობაზე შენიშვნები და მოსაზრებები წარმოდგენილი არ 
ყოფილა.

ყოველივე ზემოაღნიშნულის გათვალისწინებით და „გარემოსდაცვითი შეფასების 
კოდექსის“ მე-20 მუხლის მე-5 ნაწილისა და 23-ე მუხლის მე-6 ნაწილის საფუძველზე,

ვბრძანებ:

1. მიღებულ იქნეს გადაწყვეტილება, ქალაქ ქობულეთში, დ. აღმაშენებლის გამზირი 
№297-ში მდებარე ტერიტორიაზე (ს/კ 20.42.01.051) მრავალფუნქციური ობიექტის 
განაშენიანების დეტალური გეგმის კონცეფციის სტრატეგიული გარემოსდაცვითი 
შეფასების პროცედურისადმი არდაქვემდებარების შესახებ;

2. ბრძანება დაუყოვნებლივ გაეგზავნოს აჭარის ავტონომიური რესპუბლიკის 
ქობულეთის მუნიციპალიტეტის მერიას;

3. ბრძანება ძალაში შევიდეს აჭარის ავტონომიური რესპუბლიკის ქობულეთის 
მუნიციპალიტეტის მერიის მიერ ამ ბრძანების გაცნობისთანავე;

4. სკრინინგის გადაწყვეტილების მიღებიდან 5 დღის ვადაში აღნიშნული 
გადაწყვეტილება განთავსდეს სააგენტოსა და აჭარის ავტონომიური რესპუბლიკის 
ქობულეთის მუნიციპალიტეტის მერიის ოფიციალურ ვებგვერდებზე და 
ქობულეთის მუნიციპალიტეტის აღმასრულებელი ორგანოს საინფორმაციო 
დაფაზე;

5. ეს ბრძანება შეიძლება გასაჩივრდეს თბილისის საქალაქო სასამართლოს 
ადმინისტრაციულ საქმეთა კოლეგიაში (თბილისი, დ. აღმაშენებლის ხეივანი, მე-12 
კმ. №6) მხარის მიერ მისი ოფიციალური წესით გაცნობის დღიდან ერთი თვის 
ვადაში.

თამარ ფიცხელაური

სააგენტოს უფროსი
სსიპ გარემოს ეროვნული სააგენტო


